Wayaká un di e tres finalistanan 

Wayaká ta un di e nos palunan ku durante di nos historia a yuda hopi den nos ekonomia. Na latin e yama ‘Lignum Vitae’ ku ta nifiká bida largu. Pa motibu di esaki e palu aki a haña e nòmber tambe di ‘Palu di bida’. 
Wayaká un palu fantástiko
Un palu semper bèrdè, nativo di Boneiru, Kòrsou i Aruba, e ta krese poko poko te na un altura di 17 meter aunke mayoria biaha e ta krese te na mas òf ménos 9 pa 10 meter. E parti ariba di su tronkon ta un tiki trosé i e tin blachinan den forma oval ku flor lila i blanku. E tin un fruta oraño fèl i e parti paden ta kolo kòrá ku simia pretu. Wayaká ta sufisiente diki i tin sufisiente manteka ku e por lubriká su mes i kasi no mester di awa.  
Wayaká ta e palu di mas pisa i kompakto na mundu i lo senk kada biaha ku pon’é den awa. E ta un palu ku no ta putri ni bou di influensia di insektonan ni tampoko pa motibu di humedat. Pues definitivamente e ta un palu ku tin bida largu. E palu aki a ser usá pa indjannan pa diferente di nan hèrmèntnan. 

Den nos historia Palu di Wayaká a ser usá pa traha barku pero tambe pa diferente piesa pa barkunan. Tambe den bapornan di ántes nan tabata usa e palu di wayaká pa kima asina e motor por funshoná. E palu aki no ta kaba un bes i tambe e tin sufisiente zeta pa e mantené e shaft bon zetá. 
For di e palu ta traha martin i bala di bowling. E kaska di e palu tambe nan ta kita i ta usa esaki komo remedi kontra sífilis i iritashon di kueru. Tambe tabata usa e ekstrakto di e palu den remedi  pa duna energia i pa stimulá transpirashon. 

Te di e blachinan ta ser usá pa preshon haltu, asma, sleim den pechu, infekshon i malesa di suku. Si e te ta muchu stèrki e por forma problema pa nir. Si djis pone e blachi den awa lag’é trèk por usa esaki tambe pa malesa di suku i pa laba wowo si e persona no ta wak bon. Esaki ta ser usá tambe pa laba paña. Si un persona tin hopi hal por usa e djus di e blachinan pa kita esakinan. 






